
Richard Finnell - Zientzialaria

Amaren elikadura egokiak haur jaioberriek izaten dituzten gaitzak gutxitzen dituela dio Finellek. Azido folikoan dago giltza.

«Ama izateko adina dutenek osagarri bitaminikoak hartu beharko lituzkete»

Garikoitz Goikoetxea - Bilbo 

Nolako zura, halako ezpala. Haurdunaldi garaian amak izaten duen elikadurak haurrengan berebiziko eragina duela uste du Richard Finnell zientzialariak. AEBetako Genoma Medikuntzarako Texasko Institutuko zuzendaria da Finell. Umeek jaiotzen direnetik izan ditzaketen gaitzak gutxitu daitezkeela dio, amak azido folikoa hartzen baldin badu. Herrialde garatuenetan, %3 dira jaiotzetik gaixotasunak dituzten haurrak, eta horien herena hil egiten da. Finnellek dioenaren arabera, ordea, posible da gaitza dutenen kopurua %1era jaistea. 

Azido folikoan ikusten du zientzialari estatubatuarrak haurrek jaiotzen direnetik izan ditzaketen gaitzak saihesteko giltza. Hura behar bezala hartuta, abortuak eta jaioberriaren garuneko eta bizkarrezurreko gaitzak gutxitu daitezkeela dio. Azido folikoa duten elikagaiak hartuta egin daiteke hori, edo bestela beste elikagai batzuei gehituta. Emakume bakoitzak egunean 400 miligramo azido foliko hartu beharko lituzke. 

Zientzialarien beste ikerketa ildo bat da aztertzea amaren elikadurak nola eragiten duen nerbio sisteman, bihotzean eta autismoan eta gisa horretako gaixotasunetan. Eragin hori aztertuta, baliteke horiek saihesteko moduak ere aurkitu ahal izatea. 
Zer jan behar du ama izateko asmotan dabilen emakumeak? 

Funtsean, harentzako elikagairik egokienak dira barazki berdeak, laranjak eta lekaleak: lekak, babarrunak... 
Eta aita izango denaren elikadurak badu eraginik? 

Seguruenik, ez. Baina eragina izan dezake hark ere. Adibidez, aita erretzailea bada, geneak transmititzen ditu. Hortaz, nahiz eta ama erretzailea ez izan, eragina izango du haurrarengan. 
Amak azido folikoa hartzea garrantzizkoa dela diozu. Zein da horren funtzioa? 

Azken batean, azido folikoa da aipatutako elikagai horien guztien bitamina naturaletan dagoen folatoa. Hori behar-beharrezkoa da DNA sortzeko, eta, batik bat, amaren zelulak zatitu ahal izateko. Zelulek zatitzeari uzten badiote, amak ez du behar adina zelula sortzen haurra osatzeko. 
Horiek guztiak kontuan izanda, haurdunaldian bertan hasi behar du amak elikadura zaintzen, edo lehenagotik ere bai? 

Jendeak ez du oso ondo aurreikusten noiz geratuko den haurdun. Beraz, aholkurik edo araurik onena da osagarri bitaminikoak hartzea ama izateko adina daukaten edo haurdun geratzeko gutxieneko intentzio bat daukaten emakume guztiek. AEBetan, esate baterako, haurra izateko adinean dauden emakumeek multibitaminak hartzen dituzte. Europan, ordea, ez da horrelakorik gertatzen. Hala ere, AEBetan badaude emakumeak oso gazterik haurdun geratzen direnak. Zorroko patatak, Coca Cola eta gisa horretako janariak dituzte oinarrizko elikagai emakume horiek guztiek. 
Elikadura gero eta hobea da, edo okerrera goaz? 

Elikadura ona izateko aukera badaukagu. AEBetan onartzen ari dira otorduak guztiek batera eta eserita egiten dituzten familiek hobeto funtzionatzen dutela eta hobeto elikatzen direla. Gizarte ingeniaritza bat indartzen ari da han. Horrekin, behar bada, posible izan daiteke oraingo egoera aldatzea. Hemen bizitzen daramadan denboran, ordea, ikusi dut igandeetan guztia oso lasai egoten dela. Uste dut jendea gurasoen etxera-edo joango dela bazkaritara, familia guztiarekin batera. 
Beraz, zerk du garrantzi handiagoa: zientziaren aurrerapenetan indarrak jartzeak, edo gure elikadura ohitura txarrak alde batera uzteak? 

Askotan, iturgin batek mediku batek baino arazo gehiago konpontzen dizkio bati. Kasu honetan ere horixe bera gertatzen da. Elikadura ona baldin badaukazu, zure bizitza hobetu ahal izango duzu epe laburrera, zientzialari batek edo ikerketa batek hobetu ahal izango dizuna baino gehiago. Niri, ordea, zientzialaria naizen aldetik, interesatu egiten zait gai horri buruz ikerketak egitea eta horretan inbertitzea, epe luzera erantzuna egokiagoa izango baita mundu guztiarentzat. 

